
EN RESPOSTA AO BNG O GOBERNO REXEITA REBAIXAR OS NIVEIS DE RADIACIÓN DAS ANTENAS DE TELEFONÍA MÓVIL
En Galiza están en fase de instalación 861 destas instalacións e 5.285 aínda non foron inspeccionadas
Madrid, 15 de marzo 2010 .- En resposta a unha pregunta do portavoz do BNG no Congreso dos Deputados, Francisco Jorquera, o Goberno rexeita cambiar a lexislación para rebaixar os límites autorizados de radiación das antenas de telefonía móbil. 
O deputado do BNG defendía na súa iniciativa a necesidade de rebaixar os límites de protección en aras de protección da saúde e por un principio de precaución, de tal xeito que os niveis nunca foran superiores a 0,1 microWatios/cm2. 

Para elo, e respondendo á demanda da Plataforma Estatal contra a Contaminación Electromagnética, Francisco Jorquera solicitáballe ao Ministerio de Industria unha revisión e modificación do Real Decreto 1066/2001, polo que se aproba o regulamento que establece as condicións de protección do dominio público radioeléctrico, restricións ás emisións radioeléctricas e medidas de protección sanitaria fronte a ditas emisións. 
Jorquera advertía de que os actuais  límites son obsoletos e remitíase aos estudos Interphone, Reflexo u Bioinitiative Report nos que  se advirte de que as radiacións non ionizantes, os campos electromagnéticos ou de radiofrecuencias son nocivos para a saúde e o medio ambiente. Do mesmo xeito, lembraba o acordo case unánime do Parlamento Europeo do 4 de setembro de 2008 polo que lle pedían aos Gobernos que modificasen a lexislación ao respecto para apicar o principio de precaución. 

Negativa do Goberno a reducir os niveis de radiación

Sen embargo, o Goberno rexeita modificar a normativa española porque a normativa europea que se toma como referencia continúa vixente. 

En canto ao acordo do Parlamento Europeo o Goberno español asegura que a proposta “ten un carácter máis sociopolítico que científico; é o caso da solicitude de redución dos límites de exposición ou das distancias mínimas, na que non se expón ningunha base científica que xustifique este cambio”. 
A resposta do Goberno ao BNG conclúe que dende o punto de vista sanitario “a exposición a campos electromagnéticos non ocasiona efectos adversos para a saúde, dentro dos límites establecidos pola Recomendación” do Consello da Unión Europea de 12 de xullo de 1999. 

Engade ademais que “actualmente non existen razóns científicas ou sanitarias suficientes que xustifiquen unha modificación dos límites de exposición aos Centros Emisores de Campos Electromagnéticos (CEM), establecidos no Real Decreto 1066/2001”. 
861 novas instalacións en Galiza e 5.285 que aínda non foron inspeccionadas
Francisco Jorquera tamén solicitaba na súa iniciativa que o Goberno información sobre o número de antenas de telefonía móbil instaladas en Galiza e cantas delas aínda non teñen as licenzas perceptíbeis. 

Neste sentido, o Goberno responde ao BNG que “o número de estacións base (EEBB)  inspeccionadas/autorizadas en Galiza é de 5.126”.

Porén, “o número de EEBB instaladas (...), pero sen completar a posta en servizo e ás que lles falta, por tanto, completar a inspección é de 5.285”. 

E en canto ao número de EEBB en Galiza con proxecto aprobado pero sen posta en servizo, e polo tanto en fase de instalación, é de 861. 

